
Sri SuryaShatakam

ಶ್ರೀಸೂರ್ಯಶತಕಂ

ಶ್ರಿಯಾ ಸಮೇತ ಶ್ರಿತಪಾರಿಜಾತಂ
ವಿಯತ್ಪ್ರದೀಪಂ ವಿತತಪ್ರತಾಪಂ .

ನಯಪ್ರಚಾರಂ ನಗರಾಜಧೀರಂ
ದಯಾಸಮುದ್ರಂ ತಪನಂ ನಮಾಮಿ .. 1..

ತೇಜೋಮಯೇ ಮಂಡಲಮಧ್ಯಭಾಗೇ
ಸಿಂಹಾಸನೇ ರತ್ನಮಯೇಽಬ್ಜರೂಪೇ .

ಅಸೀನಮುಗ್ರಾಯುಧದೀಪ್ತಹಸ್ತಂ,
ಛಾಯಾಪತಿಂ ಚಂಡಕರಂ ನಮಾಮಿ .. 2..

ಹಿರಣ್ಯಗರ್ಭಾಪ್ತವರಾನ್ ಬಲಾಢ್ಯಾನ್
ಮಂದೇಹದೈತ್ಯಾನನಲೋಗ್ರಬಾಣೈಃ .
ಸರ್ವಾಸು ಸಂಧ್ಯಾಸು ನಿವಾರಯಂತಂ
ಸಂಜ್ಞಾಪತಿಂ ದೇವಮಹಂ ನಮಾಮಿ .. 3..

ಹಿರಣ್ಯಗರ್ಭಾಚ್ಯುತಪಾರ್ವತೀಶೈಃ
ಸ್ವಪಾರ್ಶ್ವಸಂಸ್ಥೈಃ ಪರಿಗೀಯಮಾನಂ .

ಮುಕ್ತಿಸ್ಥಲೀಯಾಯಿಮುನೀಶ್ವರಾಣಾಂ
ಘಂಟಾಪಥಂ ಭಾಸ್ಕರಮಾಶ್ರಯಾಮಿ .. 4..

ಕಿರೀಟ-ಕಾಂಚೀ-ವಲಯಾಂಗುಲಾದ್ಯೈ-
ರ್ವಿಭೂಷಣೈರ್ಭೂಷಿತಮಗ್ನಿವರ್ಣಂ .

ಸೌವರ್ಣವಸ್ತ್ರಂ ಶ್ರಿತವಾಲಖಿಲ್ಯೈಃ
ಸಂಸೇವ್ಯಮಾನಂ ಹರಿಮಾಶ್ರಯೇಽಹಂ .. 5..

ಅಷ್ಟಾಪದಶ್ಮಶ್ರುಕಚೈಶ್ಚ ಸರ್ವೈ-
ರ್ಹಿರಣ್ಮಯಾಂಗೈರ್ಯುತಮಪ್ರತರ್ಕ್ಯಂ .

ದೇದೀಪ್ಯಮಾನಂ ಕಿರಣೈಃ ಸಹಸ್ರೈ-
ರಂಭೋಜಮಿತ್ರಂ ರವಿಮಾಶ್ರಯಾಮಿ .. 6..

ಅನೂರುವೈದಗ್ಧ್ಯನಿಜಾಧ್ವಧಾವ-

ತ್ಸಪ್ತಾಶ್ವಯುಕ್ತೇ ಫಣಿಪಾಶಬದ್ಧೇ .

ಶ್ರೀಸೂರ್ಯಶತಕಂ

ಛಂದೋಮಯೇ ದಿವ್ಯರಥೇ ಸ್ಥಿತಂ ಶ್ರೀ-
ಸರೋಜಿನೀನಾಥಮಹಂ ನಮಾಮಿ .. 7..

ದಿನೇ ದಿನೇ ಮೇರುಗಿರೇಃ ಸಮಂತಾತ್
ಪ್ರದಕ್ಷಿಣಪ್ರಕ್ರಮಣಂ ವಹಂತಂ .

ಸುರಾಸುರೈರ್ವಂದಿತಪಾದಪದ್ಮಂ
ಪ್ರಭಾಕರಂ ತ್ವಾಂ ಶರಣಂ ಪ್ರಪದ್ಯೇ .. 8..

ಮಿತ್ರಂ ಪವಿತ್ರಂ ನಲಿನೀಕಲತ್ರಂ
ಹಿರಣ್ಯಗಾತ್ರಂ ಹಿಮವೀತಿಹೋತ್ರಂ .

ತಮೋಲತಾದಾತ್ರಮಮರ್ತ್ಯಚೈತ್ರಂ
ವಿಶಾಲನೇತ್ರಂ ರವಿಮಾಶ್ರಯೇಽಹಮ .. 9..

ಅಜಾಂಡಗೇಹಾಂತರರತ್ನದೀಪಂ
ಸಂಧ್ಯಾಸು ಸಂಧ್ಯಾಸು ಸಮಸ್ತವಿಪ್ರೈಃ .
ಹೋಮಾರ್ಚನಧ್ಯಾನತಪೋಜಪಾದ್ಯೌ-
ರಾರಾಧ್ಯಮಾನಂ ದಿನನಾಥಮೀಡೇ .. 10..

ಚತುಃಶತೈರಂಶುಭಿರಂಬುವೃಷ್ಟಿಂ
ತಾವನ್ಮಿ ತೈರಾತಪಮುಗ್ರರೂಪಂ .

ತದರ್ಧಮಾನೈಃ ಕಿರಣೈರ್ಹಿಮಾನೀಂ .

ಪ್ರಕಾಶಯಂತಂ ಪ್ರಭುಮಾಶ್ರಯಾಮಿ .. 11..

ಮಾಸಾಷ್ಟಕಂ ಭೂಮಿಗತಾಂಬು ಪೀತ್ವಾ
ಕ್ಷಿತೌ ಪುನರ್ಮಾಸಚತುಷ್ಟಯೇನ .

ವೃ ಷ್ಟ್ಯಾ ತಟಾಕಾದಿಜಲಪ್ರದೇಶಾನ್
ಪ್ರಪೂರಯಂತಂ ಪುರುಷಂ ಭಜೇಽಹಂ .. 12..

ಯನ್ಮಂಡಲೇ ವಾರಿಧರಪ್ರಕೋಪಾತ್
ಅದೃಶ್ಯಮಾನೇ ದಿವಸೋ ನರಾಣಾಂ .

ಸ್ಯಾದ್ದುರ್ದಿನಂ ತಸ್ಯ ದಿವಾಕರಸ್ಯ .
ಶ್ರೀಪಾದಯುಗ್ಮಂ ಶರಣಂ ಭಜೇಽಹಂ .. 13..

ಪ್ರತ್ಯಕ್ಷದೈವಂ ಪರಿಪೂರ್ಣಬಿಂಬಂ
ಸಮುಜ್ಜ್ವಲಂ ದೀಧಿತಿಭಿಃ ಸಹಸ್ರೈಃ .
ನಿಶಾತಮಶ್ಚಿತ್ತಗತಂ ತಮಶ್ಚ
ಪ್ರಧ್ವಂಸಯಂತಂ ಪರಮೇಶಮೀಡೇ .. 14..

ಕಲಿಂಗದೇಶೇಷ್ವಭಿಮಾನಪೂರ್ಣಂ
ಪ್ರಾಗಾನನಂ ಸಾರಸಪೀಠಸಂಸ್ಥಂ .

ಪ್ರವಾಲಸಂಕಾಶಲಸಚ್ಛರೀರಂ
ಪ್ರಭಾಕರಂ ತ್ವಾಂ ಪ್ರಣಮಾಮಿ ಭಕ್ತ್ಯಾ .. 15..
ಪ್ರಭಾಕರಾಯ ಪ್ರಮದಪ್ರದಾಯ
ಪ್ರಾಚೀನವಾಕ್ಪ್ರತ್ಯಯಕಾರಣಾಯ .

ಪ್ರಪಂಚಕೇಷು ಪ್ರಕಟೀಕೃತಾತ್ಮ-
ಪ್ರಸಿದ್ಧಯೇ ಚಾಸ್ತು ನಮಃ ಪ್ರಭಾತೇ .. 16..

ಋಗ್ವೇದರೂಪೇಣ ಚ ಮಂಡಲೇನ
ಸಾಮಸ್ವರೂಪೈಃ ಕಿರಣೈಃ ಸಹಸ್ರೈಃ .
ಯಜುರ್ಮಯಾಂಚದ್ವಪುಷಾ ಸಮೇತಂ
ತ್ರಯೀಮಯಂ ಸಪ್ತಹಯಂ ನಮಾಮಿ .. 17..

ಯೋಯಾಜ್ಞವಲ್ಕ್ಯಾಖ್ಯಮುನೀಶ್ವರಾಯ
ಸಾಂಗಂ ದದೌ ಶುಕ್ಲಯಜುರ್ವಿಶೇಷಂ .

ಸಪ್ತಾಷ್ಟಶಾಖಾಸಹಿತಂ ಪವಿತ್ರಂ
ತಸ್ಮೈ ನಮೋ ದೇಶಿಕದೇಶಿಕಾಯ .. 18..

ತಪಃ ಪ್ರಪೂರ್ಣಾಯಮಯಾಸುರಾಯ
ಗ್ರಹಾಗಮಂಯಂ ಪ್ರದದೌ ಸಮಗ್ರಂ .

ವೇದಾಂಗಭೂತಂ ಪರಮಂ ರಹಸ್ಯಂ
ನಮೋಽಸ್ತು ತಸ್ಮೈ ನಲಿನೀಪ್ರಿಯಾಯ .. 19..

ದಿನೇ ದಿನೇ ಕೋಟಿಸುವರ್ಣನಿಷ್ಕಾ-
ನುತ್ಪಾದಯಂತಂ ಜಗದೇಕಪೂಜ್ಯಂ .

ದದೌ ಸ್ಯಮಂತಾಖ್ಯಮಣೀವರಂಯಃ
ಸತ್ರಾಜಿತೇ ತಂ ಸವಿತಾರಮೀಡೇ .. 20..

ತಮೋಽಭಿಭೂತಂ ಭವತೀತಿ ವಿಶ್ವಂ
ಸಂಚಿಂತ್ಯ ಸಾಯಂ ಸಮಯೇ ಕೃಶಾನೌ .

ನಿಧಾಯ ತೇಜೋಲವಮಾತ್ಮನೋಯೋ
ಯಯೌ ತಮೀಶಂ ಕರುಣಾರ್ದ್ರಮೀಡೇ .. 21..

ಯದ್ರಶ್ಮಯೋ ವಾರಿಧಿಗರ್ಭಸಂಸ್ಥಾ
ವಾಯುಪ್ರಕೋಪೇಷು ತಟಿಲ್ಲತಾಃ ಸ್ಯುಃ .
ದೃಶ್ಯಾರ್ಧಭಾಗೇ ಪ್ರಸೃತಾ ಹಿಮಾಂಶು-
ಕಲಾಸ್ತಮೀಡೇಽಮಿತಕಾಂತಿಪುಂಜಂ .. 22..

ಯಸ್ಯಾಮೃತಾನ್ನೌ ಭಿಷಜೌ ಸುರಾಣಾಂ
ಹವಿರ್ಭುಜೌ ಮರ್ದಿತದೈತ್ಯವರ್ಯೌ .

ಹಯಾಧಿರೂಢೌ ತನಯಾವಭೂತಾಂ
ದಸ್ರೌ ತಮರ್ಕಂ ಶರಣಂ ಬ್ರಜಾಮಿ .. 23..

ಯಸ್ಯಾತ್ಮಜೋ ಧರ್ಮಭೃತಾಂ ವರಿಷ್ಠೋ
ವರ್ಣಾಶ್ರಮಾಚಾರವಿಧಾನಕರ್ತಾ .

ನೃಪಾಲವಂಶಾದಿಮಬೀಜಭೂತೋ
ಮನುಸ್ತಂಭೋಜಹಿತಂ ನಮಾಮಿ .. 24..

ವಿದ್ಯುನ್ಮಣೀಜಾಠರಬಾಡಬಾಗ್ನಿ-
ಗ್ರಹರ್ಕ್ಷಜಾಂಬೂನದಚಂದ್ರಕಾಂತಿಃ .
ಯದಂಶಲೇಶದ್ಯುತಿಸಂಭವಾ ತಂ
ಪ್ರಭಾಮಯಂ ದೇವಮಹಂ ನಮಾಮಿ .. 25..

ಯನ್ನಂದನಃ ಪ್ರಾಣಿಕೃತಾಘಪುಣ್ಯ-
ಫಲಪ್ರದೋ ಯಾಮ್ಯದಿಶಾಧಿನಾಥಃ .
ಧರ್ಮಿಷ್ಠವರ್ಯಃ ಸಮವರ್ತನೋಽಭೂ-

ದ್ಯಮಸ್ತಮಂಭೋಜಹಿತಂ ನಮಾಮಿ .. 26..

ಮಾಸರ್ತುವರ್ಷಾದಿವಿಭಕ್ತಕಾಲಃ
ಖಂಡಾಹ್ವಯೋಯೇನ ಸಮುತ್ಥಿತೋಽಭೂತ್ .

ತಂ ವಿಶ್ವಸರ್ಗಾವನನಾಶಹೇತುಂ-
ನಮಾಮ್ಯಹಂ ಕಾಶ್ಯಪಗೋತ್ರಮೀಶಂ .. 27..

ವಿಯೋಗದುಃಖಾರ್ದಿತಚಕ್ರವಾಕ-
ದ್ವಿಜಾನವಶ್ಯಾಯನಿಪೀಡಿತಾಂಗಾನ್ .

ಪದ್ಮಾಂಶ್ಚ ಶೀತಾರ್ತಿಯುತಾನ್ ದರಿದ್ರಾನ್
ಸಂತೋಷಯಂತಂ ಸವಿತಾರಮೀಡೇ .. 28..

ಉದ್ಬೋಧಕಾ ಯಸ್ಯ ಮರೀಚಯಃ ಸ್ಯುಃ
ವಿಶ್ವಸ್ಯ ನಿದ್ರಾಭರವಿಸ್ಮೃತಸ್ಯ .
ಚೋರವ್ರಜಸ್ಯಾಯಸಶೃಂಖಲಾಃ ಸ್ಯುಃ
ತಸ್ಮೈ ನಮಃ ಸಾರಸಬಾಂಧವಾಯ .. 29..

ಸಂಧ್ಯಾದ್ವಯೇಯಸ್ಯ ಮರೀಚಯಃ ಸ್ಯುಃ
ಬಂಧೂಕಪುಷ್ಪಪ್ರತಿಮಾನವರ್ಣಾಃ .
ಮಧ್ಯಂದಿನೇ ವಜ್ರವಿಭೋಪಮಾನಾಃ
ತಸ್ಮೈ ನಮಸ್ತೀವ್ರಕರಾಯ ತುಭ್ಯಂ .. 30..

ತ್ರಿನಾಭಿಯುಕ್ತಾಮರರೂಪಕೈಕ-
ಚಕ್ರೇಣ ಸಂವಿನ್ಮಯಕೂಬರೇಣ .

ಸಮನ್ವಿತೇ ದಿವ್ಯರಥೇ ವಸಂತಂ
ನಿತಾಂತಕಾಂತಂ ಭಗವಂತಮೀಡೇ .. 31..

ಯಃ ಕಶ್ಯಪಃ ಸ್ಯಾದಿತಿ ಗರ್ಭಗೋಲಾತ್
ಜಾತಃ ಸುರೇಂದ್ರಾಯ ಜಯಂ ಪ್ರದಾತುಂ .

ದ್ವಿಷಟ್ಕರೂಪೈರಮಿತಪ್ರಭಾಢ್ಯೈಃ
ತಂ ಹೇಮವರ್ಣಂ ಪುರುಷಂ ನಮಾಮಿ .. 32..

ನಮಃ ಪ್ರಭಾತೇ ವಿಧಿರೂಪಕಾಯ
ಮಧ್ಯಂದಿನೇ ಮಾಧವರೂಪಕಾಯ .

ದಿನಾವಸಾನೇ ಹರರೂಪಕಾಯ
ನಿಶಾಸು ಸರ್ವಾಸು ಚಿದಾತ್ಮಕಾಯ .. 33..

ಪೂರ್ವಾಚಲಾಗ್ರೇಽಸ್ತನಗಸ್ಯ ಶೃಂಗೇ
ಸುರಾಧ್ವಮಧ್ಯೇ ವಿಚರಂತಮಹ್ನಿ .
ನಿಶಾಸು ಪಾತಾಲಗತಾಂಬರೇ ಚ
ಪ್ರಭಾಕರಂ ತ್ವಾಂ ಪ್ರಣಮಾಮಿ ಭಕ್ತ್ಯಾ .. 34..
ಲೋಕಸ್ಯ ಬಂಧುಂ ಗಗನಸ್ಯ ರತ್ನಂ
ಚಕ್ಷುಷ್ಮತಾ ನೇತ್ರಮಜಾಂಡರೂಪಂ .

ವೇದಸ್ಯ ಮೂಲಂ ಪತಿಮಂಬುಜಾನಾಂ
ಪ್ರಭಾತತೇಜಸ್ಕರಮೀಶಮೀಡೇ .. 35..

ರಕ್ತಪ್ರಸೂನಾಕ್ಷತಗಂಧಪರ್ಣೈಃ
ಯಂತ್ರೇ ಚ ಮೂರ್ತೌ ಮನುಜೋಽತಿಭಕ್ತ್ಯಾ .
ಯಮರ್ಚಯಿತ್ವಾ ಲಭತೇ ಸ್ವಕಾಮಾಂ-
ಸ್ತಂ ವಾಸುದೇವಂ ಹೃದಿ ಭಾವಯಾಮಿ .. 36..

ಶುದ್ಧಾಶಯಾಂಗಾ ಮನುಜಾಃ ಪ್ರಭಾತೇ
ಸೌರಾರುಣಿಭ್ಯಾಂ ವಿಧಿವದ್ಯಮೀಶಂ .

ಸಂಪೂಜ್ಯ ಕಾಮಾನಪವರ್ಗಸೌಖ್ಯ-
ಮವಾಪ್ನುಯುಸ್ತಂ ಪುರುಷಂ ಭಜೇಽಹಂ .. 37..

ಛಾಯಾಸ್ತಿ ಭಾತಿ ಪ್ರಿಯನಾಮರೂಪೇ-
ಷ್ವಂತ್ಯಾ ಚತುರ್ಥೀ ಕಥಿತಾ ಚ ಸಂಜ್ಞಾ .

ಆದ್ಯತ್ರಯಂ ತ್ವಂ ಪರಮಾತ್ಮತತ್ತ್ವಂ
ತತೋ ರವೇ ತ್ವಾಂ ಶರಣಂ ಬ್ರಜಾಮಿ .. 38..

ನಮಃ ಪತಂಗಾಯ ಸುರಾರ್ಚಿತಾಯ
ನಮಸ್ತಮೋಘ್ನಾಯ ಹಿಮಾಂತಕಾಯ .

ನಮಃ ಸವಿತ್ರೇ ಜಗದೇಕಭರ್ತ್ರೇ
ನಮೋ ಗ್ರಹೇಶಾಯ ನಮೋಽವ್ಯಯಾಯ .. 39..

ಯಮಂತರಾದಿತ್ಯಸಮಗ್ರವಿದ್ಯಾ-
ಹೃತ್ಪದ್ಮಕೋಶಾಂತರರಂಧ್ರಸಂಸ್ಥಂ .

ನೀವಾರಶೂಕಾದಪಿ ಸೂಕ್ಷ್ಮಮೀಶಂ
ಪ್ರೋವಾಚ ತಂ ಚಿನ್ಮಯಮಾಶ್ರಯಾಮಿ .. 40..

ಯದ್ರಶ್ಮಯಃ ಸ್ಯುಃ ಪರಿವೇಷರೂಪಾಃ
ಸಿತಾಸಿತಾಭೋಜ್ಜ್ವಲಕೇತವಶ್ಚ .
ಭೀಮಾಶನೀಪಾತಶತಹ್ರದಾಶ್ಚ
ತಸ್ಮೈ ನಮೋ ದೀಧಿತಿಮಾಲಿನೇ ತೇ .. 41..

ತುಷಾರವೃಷ್ಟ್ಯಾನ್ವಿತಪುಷ್ಕರೇ ಯ-

ನ್ಮರೀಚಯೋ ರತ್ನಚಯಾಂಚಿತಸ್ಯ .
ಸುರೇಂದ್ರಚಾಪಸ್ಯ ಸಮಾನರೂಪಾಃ
ಭವಂತಿ ತಂ ದ್ವಾದಶರೂಪಮೀಡೇ .. 42..

ಮಿತ್ರಾಣಿಯಸ್ಯೇಂದುಸುರೇಜ್ಯಭೌಮಾಃ
ಶತ್ರೂ ಸಿತಾರ್ಕೀ ಶಶಿಜಸ್ತಟಸ್ಥಃ .
ತ್ರಿಷಡ್ದಶಾ ಯೇಷು ಗತಶ್ಚ ರಾಶೇಃ
ಶುಭಪ್ರದಸ್ತಂ ಶ್ರುತಿಬೋಧ್ಯಮೀಡೇ .. 43..

ಪ್ರಭಾತಕಾಲೇಽಸ್ತಮಯಾಖ್ಯಕಾಲೇ
ಯನ್ಮಂಡಲಂ ವ್ಯೋಮ್ನಿ ವಿತಸ್ತಿಮಾನಂ .

ಅಷ್ಟಾಂಗುಲಂ ಸ್ಯಾತ್ ಕುತಪೇ ಚ ದೃಷ್ಟಂ
ತಸ್ಮೈ ನಮಃ ಶ್ರೀನಲಿನೀಪ್ರಿಯಾಯ .. 44..

ತುಲಾದಿಷಟ್-ಸಂಕ್ರಮಣೇಷು ಯಸ್ಯ
ಬಿಂಬಂ ಭವೇದ್ದಕ್ಷಿಣಭಾಗಸಂಸ್ಥಂ .

ಮೇಷಾದಿಷಟ್ಕೇ ಚ ನಿರಕ್ಷದೇಶಾತ್
ಉದಕ್ಸ್ಥಿತಂ ತಂ ಪ್ರಣಮಾಮಿ ಭಾನುಂ .. 45..

ಅಹಃಕ್ಷಯಂ ಕರ್ಕಟಕಾದಿಷಟ್ಕೇ
ನಿಶಾಕ್ಷಯಂ ನಕ್ರಗೃಹಾದಿಷಟ್ಕೇ .

ನಿರಕ್ಷದೇಶೋತ್ತರಸಂಸ್ಥಿತಾನಾಂ
ಕರೋತಿ ಯಸ್ತಂ ದಿನನಾಥಮೀಡೇ .. 46..

ಯನ್ಮಂಡಲೇ ರಾಶಿಯುಗೇ ಚ ಸಂಸ್ಥೇ

ಸಂಕ್ರಾಂತಿನಾಮಾಧಿಕಪುಣ್ಯಕಾಲಃ .
ಚಂದ್ರಾನ್ವಿತೇ ದರ್ಶಸಮಾಹ್ವಯಃ ಸ್ಯಾತ್
ತಸ್ಮೈ ನಮೋ ದೇವಪಿತೃಸ್ತುತಾಯ .. 47..

ಅಹರ್ನಿಶಾಹ್ರಾಸವಿವೃದ್ಧಿದಾನ-

ಮನೇಕಧಾ ಭಿನ್ನಮಹೀಗತಾನಾಂ .

ಕುರ್ವಂತಮರ್ಕಂ ಘೃಣಿಮಂಡಲಸ್ಥ-
ಮಹೋಮಯಂ ವೇದಮಯಂ ನಮಾಮಿ .. 48..

ಧೀರಂ ಮಹೋದಾರಮಮೇಯಸಾರಂ
ಸೂರಂ ನುತಾರಂ ಧೃತಚಾರುಹಾರಂ .

ವೀರಾಧಿವೀರಂ ಕೃತವಾರಿಪೂರಂ
ಶುಭಪ್ರಚಾರಂ ಸುವಿಚಾರಮೀಡೇ .. 49..

ಯಸ್ಯಾಂಶಜಃ ಕೀಶಗಣಾಧಿನಾಥೋ
ವಿಕರ್ಣನಾಸಂಯುಧಿ ಕುಂಭಕರ್ಣಂ .

ಪಾದಾಹತಂ ಪಂಕ್ತಿಗಲಂ ಚ ಚಕ್ರೇ-
ರುಮಾಪತಿಸ್ತಂ ಶರಣಂ ಬ್ರಜಾಮಿ .. 50..

ಯದ್ವಂಶಜಾತೋ ಭಗವಾನ್ಮುಕುಂದೋ
ವಿಶ್ವಸ್ಯ ಸರ್ವಸ್ಯ ಚ ರಕ್ಷಣಾಯ .

ಕ್ರೂರಾಸುರಾಣಾಂ ಚ ವಧಾಯ ರಾಮಃ
ಪರಾತ್ಪರಂ ತಂ ದಿವಸೇಶಮೀಡೇ .. 51..

ಧ್ಯಾನಸ್ಯ ಕಾಲೇಽಖಿಲಯೋಗಿವರ್ಯಾ
ಯದ್ಬಿಂಬಮಾದೌ ಹೃದಯೇ ವಿಚಿಂತ್ಯ .
ಧ್ಯಾಯಂತಿ ತನ್ಮಂಡಲಮಧ್ಯದೇಶೇ
ದೇವಂ ತಮೀಶಂ ತದಭಿನ್ನಮೀಡೇ .. 52..

ಯಸ್ಯಾತ್ಮಜಾ ರೂಪವತೀ ಕಲಿಂದ-

ಕನ್ಯಾ ಮುಕುಂದಸ್ಯ ಸತೀ ಬಭೂವ .

ಪ್ರವಾಹರೂಪೇಣ ಪಯಃಪಯೋಘಿಂ
ಗತಾ ತಮರ್ಕಂ ಮನಸಾ ಸ್ಮರಾಮಿ .. 53..

ಘಟೀದ್ವಯಧ್ಯಾನತಪೋಽಧಿಕಾಯ
ಯುಧಿಷ್ಠಿರಾಯಾಧಿಕಧಾರ್ಮಿಕಾಯ .

ಅಕ್ಷಯ್ಯಮನ್ನಂ ಪ್ರದದೌ ರಸಾಢ್ಯಂ
ಯಃ ಪುಣ್ಯವಾಂಸ್ತಂ ಗ್ರಹರಾಜಮೀಡೇ .. 54..

ಸಂಧ್ಯಾವಿಧೌ ಹೋಮವಿಧೌ ದ್ವಿಜೇಂದ್ರೈಃ

ದಿನೇ ದಿನೇ ಯಃ ಪರಿಪೂಜ್ಯಮಾನಃ .
ಯಸ್ಯಾರ್ಚನಂ ವರ್ಗಚತುಷ್ಕದಾನ-

ಕ್ಷಮಂ ತಮೀಶಂ ಶರಣಂ ವ್ರಜಾಮಿ .. 55..

ಉದ್ಯಂತಮರ್ಕಂ ಭಜತೇ ಪುಮಾನ್ಯಃ
ಸ ವೈ ನರೋ ಬ್ರಾಹ್ಮಣಶಬ್ದವಾಚ್ಯಃ .
ಉಪೈತಿ ಭದ್ರಂ ಪರಮಾರ್ಥರೂಪ-

ಮಿತ್ಯಾಹ ವೇದಃ ಖಲು ವಿಶ್ವನಾಥ .. 56..

ಬ್ರಹ್ಮೇತಿ ನಾಮ ತ್ವಯಿಯೋಗರೂಢಿ-

ಪ್ರಾಪ್ತಂ ಶ್ರುತಿಃ ಪ್ರಾಹ ವಿಯುಕ್ತಬಾಧಂ .

ಸಂಧ್ಯಾಸು ಸಂಧ್ಯಾಸು ಚ ವಿಪ್ರವರ್ಯೈಃ
ತದೇವ ಸೂಕ್ತಂ ಖಲು ಪದ್ಮಬಂಧೋ .. 57..

ಚರಾಚರಾಣಾಮಿಹ ಸೂರ್ಯ ಆತ್ಮೇ-
ತ್ಯಂತಸ್ತಮುಕ್ತ್ವಾ ಯಮಯಂತಮೀಶಂ .

ತೇಷಾಂ ಚ ಸಂವಿನ್ಮಯರೂಪಮರ್ಕಂ
ಪುನಃ ಶ್ರುತಿಃ ಪ್ರಾಹ ದಿನಾಧಿಪಂ ತ್ವಾಂ .. 58..

ಜ್ಞಾನಸ್ವರೂಪಸ್ಯ ತವಾಜ್ಞತಾ ನ
ಜ್ಞಾನಂ ಚ ಸತ್ತ್ವಪ್ರಕೃತೇಶ್ಚಯೋಗಾತ್ .

ಅನಂತಕಲ್ಯಾಣಗುಣಾಶ್ಚ ಭಾಂತಿ
ಮೇಽಧ್ಯಾತ್ಮಕಾಲೇ ಜಲಜಾತಬಂಧೋ .. 59..

ತ್ವಾಂ ಕರ್ಮಣಾಂ ಸಾಕ್ಷಿಣಮಾಗಮಾನಾಂ
ಸ್ವರೂಪಭೂತಂ ಜಗತಾಂ ಚ ಬಂಧುಂ .

ಕಾಲಸ್ಯ ಕರ್ತಾರಮುಶಂತಿ ವೇದಾಃ
ಪರಾತ್ಪರಸ್ತ್ವಾಮಪಹಾಯ ಕೋಽನ್ಯಃ .. 60..
ಶ್ರೀಶಂಕರಾಚಾರ್ಯಗುರುರ್ಮಹಾತ್ಮಾ
ಪಂಚಾಮರಾಣಾಂ ಪ್ರಥಮಂಯಮಾಹ .

ಆಲೋಕ್ಯ ಸರ್ವೋಪನಿಷನ್ನಿಗೂಢ-

ವಾಕ್ಯಾನಿ ವಂದೇ ಪುರುಷಂ ತಮರ್ಕಂ .. 61..

ಪ್ರಾಗ್ಭೂಮಿಭೃನ್ಮೌಲಿಧೃತಂ ಪ್ರಭಾತೇ
ಮಾಣಿಕ್ಯಕೋಟೀರಮಿವ ಪ್ರದೀಪ್ತಂ .

ಸರೋಜಿನೀಪುಣ್ಯಫಲಸ್ವರೂಪ-

ಮುದ್ಯಂತಮರ್ಕಂ ಪ್ರಣಮಾಮಿ ಭಕ್ತ್ಯಾ .. 62..
ಪ್ರಾಚೀವಧೂರಮ್ಯಮುಖೇ ಹಿಮಾಂಬು-

ಪ್ರಕ್ಷಾಲಿತೇ ಕುಂಕುಮಪಂಕಚಿತ್ರಂ .

ಕಾಲ್ಯೇನ ನಿಕ್ಷಿಪ್ತಮಿವ ಪ್ರದೀಪ್ತ-
ಮುದ್ಯಂತಮರ್ಕಂ ಮೃದುರಶ್ಮಿಮೀಡೇ .. 63..

ಸಂಧ್ಯಾಸ್ತ್ರಿಯಾ ಕಾಲಕುಮಾರಕಸ್ಯ
ಪ್ರಾಕ್ಶೈಲಮಂಚೋರ್ಧ್ವತಲೇ ನಿಬದ್ಧಂ .

ಗುಂಜಾಮಯಂ ಗುಚ್ಛಮಿವ ಪ್ರದೀಪ್ತಂ
ಬಾಲಂ ರವಿಂ ಕೋಮಲದೇಹಮೀಡೇ .. 64..

ಕಾಲಪ್ರಬೋಧಾಯ ಸುರಾಧಿಪೇನ
ಪ್ರಾಕ್ಶೈಲಹರ್ಮ್ಯೋರ್ಧ್ವತಲೇ ನಿಬದ್ಧಾ .
ರತ್ನಬ್ರಜಸ್ಥಾಪಿತಝಲ್ಲರೀವ
ಯಃ ಸಂಸ್ಥಿತಸ್ತಂ ಪೃಥುಕಾರ್ಕಮೀಡೇ .. 65..

ಪ್ರಭಾತಕಾಲಾಹ್ವಯಕೇಶವಸ್ಯ
ಪ್ರಾಚೀದಿಶಾಖ್ಯೇಂದಿರಯಾಯುತಸ್ಯ .
ಸಮರ್ಪಿತಂ ಕೌಸ್ತುಭನಾಮರತ್ನ-
ಮಿವ ಜ್ವಲಂತಂ ಪೃಥುಕಾರ್ಕಮೀಡೇ .. 66..

ಸುರೇಂದ್ರದಿಕ್ಪರ್ವತವೇದಿಕಾಯಾಂ
ಕಾಲಾಖ್ಯಯಜ್ವಪ್ರವರೇಣ ದೀಪ್ತಂ .

ಅಂಗಾರಸಂಘಾತಮಿವ ಜ್ವಲಂತಂ
ಬಾಲಂ ರವಿಂ ಶೋಣತನುಂ ನಮಾಮಿ .. 67..

ನಿಶಾಖ್ಯಗೌರೀಕೃತಪೂಜನೇನ
ಗಾಢಾಂಧಕಾರಾಂಗಜತಾಡಿತೇನ .

ಉನ್ಮೀಲಿತಂ ಪ್ರಾಗ್ಗಿರಿಶಂಕರೇಣ
ಜಾಲಾಮಯಾಕ್ಷೀವ ಲಸಂತಮೀಡೇ .. 68..

ಪೂರ್ವಾದ್ರಿಶೃಂಗಸ್ಥಿತಕಿಂಕಿರಾತ-
ದ್ರುಮೇ ಪ್ರಭಾತಾಖ್ಯವಸಂತಕಾಲೇ .

ಜಾತಂ ಮಹಾಗುಚ್ಛಮಿವಾರುಣಾಂಶುಂ
ನಮಾಮ್ಯಹಂ ಕಶ್ಯಪಮೌನಿಪುತ್ರಂ .. 69..

ದೃಷ್ಟ್ವಾ ಶಚೀಸಂಯುತಮಾತ್ಮನಾಥಂ
ಪ್ರಾಗಂಗನಾಯಾಃ ಪತಿಕೋಪವತ್ಯಾಃ .
ರಕ್ತಾಂಶುಯುಕ್ತಾಸ್ಯಮಿವ ಸ್ಫುರಂತಂ
ನಮಾಮಿ ಬಾಲಂ ನಲಿನೀಕಲತ್ರಂ .. 70..

ಕಾಲ್ಯಪ್ರಭಾಶೋಣನದೀಪ್ರವಾಹೇ

ಮರೀಚಿಕಿಂಜಲ್ಕವಿರಾಜಮಾನಂ .

ರಕ್ತೋತ್ಪಲಂ ಜಾತಮತೀವ ಭಾಂತಂ
ಉದ್ಯಂತಮರ್ಕಂ ಹರಿದಶ್ವಮೀಡೇ .. 71..

ಮಂದಾಕಿನೀಕೋಕಸುರಾಸುರೌಘೈಃ
ಕಾಲ್ಯಪ್ರಭಾಮಂದರಪರ್ವತೇನ .

ಚಾಂದ್ರೀಪಯೋಬ್ಧೌ ಭಥಿತೇ ಪ್ರಭೂತ-
ಚಿಂತಾಮಣೀವ ಸ್ಥಿತಮರ್ಕಮೀಡೇ .. 72..

ಪ್ರಭಾತಸೂನೋರಭಿಷೇಚನಾಯ
ಪ್ರಾಚೀರಮಣ್ಯಾತಪವಾರಿದೀಪ್ತಂ .

ಆನೀತಮಷ್ಟಾಪದರತ್ನಕುಂಭ-

ಮಿವ ಸ್ಥಿತಂ ಪದ್ಮಹಿತಂ ನಮಾಮಿ .. 73..

ಪ್ರಭಾತನಾರಾಯಣಹಸ್ತಸಂಸ್ಥಂ
ಗಾಢಾಂಧಕಾರಾಸುರರಕ್ತಸಿಕ್ತಂ .

ಮರೀಚಿಧಾರಾಪರಿಪೂರ್ಣಚಕ್ರ-
ಮಿವ ಸ್ಥಿತ ಬಾಲರವಿಂ ನಮಾಮಿ .. 14..

ಪ್ರಾಗಬ್ಧಿವೇಲಾವಲಯೋದ್ಭವಾಯಾ
ಹಿಮಾಂಬುಸದ್ಯೋಹದವರ್ಧಿತಾಯಾಃ .
ಕಾಲ್ಯಪ್ರಭಾವಿದ್ರುಮವಲ್ಲಿ ಕಾಯಾಃ
ಫಲೇನ ತುಲ್ಯಂ ತರುಣಾರ್ಕಮೀಡೇ .. 75..

ಹಿಮೋದಕೋದ್ರೇಕಮವೇಕ್ಷ್ಯ ರಾತ್ರೌ
ಪಾನಾಯ ತಸ್ಯಾಬ್ಧಿಜಲಂ ವಿಹಾಯ .

ನಭೋಗತೌರ್ವಾಗ್ನಿಮಿವ ಪ್ರದೀಪ್ತಂ
ಶೋಣದ್ಯುತಿಂ ಬಾಲರವಿಂ ನಮಾಮಿ .. 76..

ಚಕ್ರದ್ವಿಜಾನಾಮತನುಕ್ರಿಯಾಣಾ-
ಮುದ್ಬೋಧಕಂ ರಾತ್ರಿಮುಖೇಽತಿಮೋಹಾತ್ .

ಅಂಭೋಜಿನೀಕುಡ್ಮಲಮಧ್ಯಗಸ್ಯ
ಭೃಂಗಸ್ಯಮೋಕ್ಷಪ್ರದಮರ್ಕಮೀಡೇ .. 77..

ಇಂದೀವರಾಣಾಂ ಪಲಲಾಶನಾನಾಂ
ಘೂಕಾದಿಕಾನಾಂ ಚ ವಿಭಾವರೀಣಾಂ .

ಜಾರಸ್ಯ ಚೋರಸ್ಯ ಚ ದುಃಖಹೇತುಂ
ಸತಾಂ ಚ ವೃದ್ಧಿಪ್ರದಮರ್ಕಮೀಡೇ .. 78..

ಭಾಸ್ವಾನ್ ರವಿರ್ಭಾನುರನಂತರತ್ನಂ

